
1 Chwefror 2024 
 

Annwyl Peredur  
 
Diolch am Adroddiad y Pwyllgor Cyllid a gyhoeddwyd ar 26 Ionawr ynghylch y  
Bil Etholiadau a Chyrff Etholedig (Cymru) fel rhan o graffu cyfnod 1.  
 
Rwy'n ddiolchgar i'r Pwyllgor am ei waith craffu ystyriol Cam 1. Rwyf wedi ystyried yn ofalus  
adroddiad y pwyllgor ac rwy'n hapus i dderbyn yr holl argymhellion. Gweler fy ymateb yn 
Atodiad 1 i'r argymhellion cyn i’r Ddadl Egwyddorion Cyffredinol Cyfnod 1. 
 
 
Yn gywir 

Atodiad 1: Ymateb i adroddiad y Pwyllgor Cyllid ar y Bil Etholiadau a Chyrff Etholedig 
(Cymru)  
 

Argymhelliad 1. Mae'r Pwyllgor yn argymell bod Llywodraeth Cymru yn ymrwymo i 
ddarparu Asesiadau o’r Effaith Rheoleiddiol i gyd-fynd ag unrhyw is-ddeddfwriaeth 
berthnasol a wneir o dan y Bil hwn. 
Derbyniwyd. Rydym wedi ymrwymo i hyn o fewn yr Asesiad Effaith Rheoleiddiol ar gyfer 
y Bil. 

Argymhelliad 2. Mae’r Pwyllgor yn argymell bod y Gweinidog yn darparu rhagor o 
wybodaeth am gostau sy’n ymwneud â newidiadau i’r Systemau Rheoli Etholiadol wrth 
iddynt ddod yn glir; gan gynnwys manylion ar sut yr asesir cost effeithiolrwydd cynlluniau 
peilot unigol. 
Derbyniwyd. Byddwn yn darparu rhagor o wybodaeth am gostau wrth iddo ddod yn 
amlwg. Bydd gwerthusiad llawn a chadarn o'r holl beilotiaid yn digwydd gan gynnwys y 
goblygiadau ariannol a'r goblygiadau i wasanaethau EMS. Bydd hyn yn ofynnol i unrhyw 
gynigion peilot a gyflwynir i'r Bwrdd Rheoli Etholiadol a bydd yn ofynnol iddo adrodd ar 
oblygiadau ariannol cynlluniau peilot arfaethedig wrth ei werthuso.  

Argymhelliad 3. Mae’r Pwyllgor yn argymell bod y Gweinidog yn rhoi’r wybodaeth 
ddiweddaraf i’r Pwyllgor am gostau sy’n gysylltiedig â gwaith sy’n cael ei wneud i gynyddu 
hygyrchedd etholiadau i bleidleiswyr anabl. 
Derbyniwyd. Byddwn yn nodi rhagor o wybodaeth yn yr Asesiadau Effaith Rheoleiddiol 
sy'n cyd-fynd â'r is-ddeddfwriaeth. 
Argymhelliad 4. Mae’r Pwyllgor yn argymell bod y Gweinidog yn darparu gwybodaeth am 
ganlyniadau’r ymchwil y mae’n bwriadu ei gomisiynu i hyrwyddo amrywiaeth mewn 
personau sy’n ceisio swyddi etholedig. Mae hyn yn cynnwys sut mae'r wybodaeth 
honno'n cael ei chasglu a'i choladu; a sut mae Llywodraeth Cymru yn bwriadu defnyddio’r 
wybodaeth honno i wneud ymyriadau wedi’u targedu. 

Derbyniwyd. Byddwn yn darparu canlyniad yr ymchwil a wnaed pan fydd wedi'i gwblhau. 
Bydd hyn yn canolbwyntio'n bennaf ar rwystrau i gyfranogiad mewn democratiaeth leol 
oherwydd amgylchiadau economaidd-gymdeithasol.  Yn ehangach byddwn yn parhau i 
weithio gydag eraill i nodi rhwystrau i gyfranogiad unigolion mewn grwpiau sydd heb 
gynrychiolaeth ddigonol drwy ymgysylltu, gwersi a ddysgwyd o fentrau presennol ac 
adborth drwy adroddiadau ac astudiaethau ehangach. Bydd y dull hwn yn llywio 
ymyriadau a mentrau yn y dyfodol sydd wedi'u targedu at rwystrau a nodwyd drwy'r 
gwaith hwn.  

Argymhelliad 5. Mae’r Pwyllgor yn credu bod cyflwyno asesiad fforddiadwyedd, fel yr un 
a ddarperir yn y Bil hwn, yn fodel arfer da ar gyfer deddfwriaeth yn y dyfodol ac rydym yn 
argymell bod Llywodraeth Cymru yn parhau â’r dull newydd hwn. 

Derbyniwyd. Rydym yn ddiolchgar am sylwadau'r Pwyllgor. 

 
 
 


